
逐家好！我是  號，我欲演講的題目是:我的老師    
    1 俗語講:有狀元學生，無狀元先生。我毋是狀元學生，毋閣我有足濟狀元老師。現此時欲來紹介予逐家知。
    2 幼稚園的老師，十八般武藝，逐項會。我從細漢就足活動，佇厝裡阿公、阿媽定定無我法，去幼稚園了無偌久，逐項做甲好勢好勢，閣乖 乖 乖，阿嬤講我拄著狀元老師，感恩喔~。
    3 入國小了後，教我的老師較濟矣，級任老師以外，猶閣有教無仝科目的老師。一、二年的級任老師，生做媠媠啊，教冊認真，做工課扭掠，抑會粗，抑會幼。老師教阮講:「讀冊愛用心，一字值千金。」我記稠稠，毋則寫字整齊、好看，成績嘛誠好。閣拄著狀元老師矣！我仝款乖 乖 乖！閣足愛看故事冊。阿公講  狀元老師，讚！
    4 (唱) 搖呀搖呀搖  搖咾搖  搖來搖去  一搖搖到烏顫橋……。呰條真特別的搖嬰仔歌，是教我閩南語的老師，上愛唱的歌。伊講愛唱呰條歌的故事  予阮聽，則教阮唱。老師講伊細漢的時，對臺北搬來庄骹，袂曉講閩南語，佮厝邊隔壁的囡仔伴汰足久，沓沓啊聽有嘛學會曉講矣。
    5 有一擺，in7一陣囡仔走去  厝前的溝仔邊耍，撞著一个阿姆，揹嬰仔咧洗粽楉。頭仔聽著嬰仔咧哭，騙袂惦，閣嗎嗎踍，阿姆就唱呰條搖嬰仔歌予聽，無偌久嬰仔惦惦睏去矣！伊感覺呰條歌 足有感情閣好聽。老師大漢了後，閩南語嘛講了誠好勢。有一工，老師專工去揣彼个阿姆，共伊話仙，兩个有話講，閣投緣，後來，請阿姆教伊唱彼條歌。
    6 自按呢老師對閩南語，愈來愈有興趣，誠拚勢學，定定去參加 閩南語的研習，揣資料來看、學寫文章，去社區大學上課，嘛通過教育部 閩南語鑑定的上懸級。現此時，訓練學生參加答喙鼓、閩南語演講比賽，成績嘛攏誠讚！逐家呵咾老師誠gau5，老師笑笑啊講:「是逐家毋甘嫌啦！」閣教阮講:「無論學啥物，愛有興趣，歡喜學，一勤，天下無難事！捷講，滑力學，閩南語就講會媠氣。」伊正港是我的狀元老師！
    7 拄著狀元老師是我的福氣，我一定會認真學，向望名師，會當出高徒！ 
我的演講到遮，感謝逐家！
